Mál nr. 02M02-0016
Tilmæli gjørt 02.05.2002
Evni: Umsókn um MVG-frítøku við innflutningi av bussi
§ 27, stk. 7 í mvg-lógini
· Samandráttur:
Sambýli hevur søkt um mvg-frítøku í samband við innflutningi av bussi. 

Mvg-nevndin mælt frá at geva sambýlunum loyvi til avgjaldsfrían innflutning av bussinum, tí mett verður ikki, at umsóknin frá sambýlinum lýkur treytirnar fyri at koma undir undantaksáseting. 

Meirvirðisgjaldsnevndin hevur tann 2. mai 2002 gjørt av at geva landsstýrismanninum í fíggjarmálum soljóðandi tilmæli:

Tilmæli:
Mælt verður frá at geva sambýli loyvi til avgjaldsfrían innflutning av bussi.

Nevndin hevur lagt dent á, at viðmerkingarnar til lógina fyriskriva eina stranga tulking av undantaksásetingini í § 27 stk. 7 í lógini um meirvirðisgjald, og at umsóknin frá sambýli ikki lýkur treytirnar fyri at koma undir nevndu undantaksáseting.

Málslýsing:
Sambýlini hava við skrivi frá 29.01.2002 søkt um frítøku fyri meirvirðisgjald í samband við innflutningi av einum bussi til egið brúk.

Upplýst verður, at á sambýlinum búgva 10 menningartarnað fólk, og er tað ymiskt, hvussu fíggarstøðan ella ognarviðurskiftini hjá tí einstaka eru háttaði.

Ætlanin er at seta á stovn íognarfelag, sum ger tað møguligt hjá búfólkunum at eiga og reka akfar til egið brúk. Neyðugt er við einum solidariskum, tryggum fíggjarligum grundarlagi at byrja omanfyri nevnda felag, og eitt møguligt íognarfelag skal kunna fíggjast um fyritíðarpensjónina hjá búfólkunum, soleiðis at núverandi og møgulig komandi búfólk, sum flyta inn í sambýlini, kunnu vera við felagnum. Somuleiðis skal eitt íognarfelag ikki vera til fíggjarligan ampa fyri verandi áhugamál hjá búfólkunum.

Í § 27 stk. 7 í meirvirðisgjaldslógini er ásett, at í heilt serligum førum kann landsstýrið í samráð við meirvirðisgjaldskærunevndina geva loyvi til annan avgjaldsfrían innflutning enn nevnt í stk. 3–6. Lógin gevur ikki aðra leiðbeining um, hvat fyri vørur talan er um.

Viðmerkingarnar til lógina leggja dent á kappingarneutralitet, og sum eitt dømi verður víst á, at sjúkrahús innflytur útgerð, sum er latin sum gáva av vælgerandi stovni ella felagsskapi. Eisini verður í viðmerkingunum sagt, at frítøkan eigur at verða treytað av, at samsvarandi útgerð ikki verður framleidd her á landi. Við øðrum orðum er lagt upp til eina sera stranga tulking, m.a. tí lógin í øðrum reglum beinleiðis nevnir, nær frítøka kann játtast. Sjálvt um ikki er nærri tilskilað í MVG-lógini, so er siðvenja á hesum øki at samanbera við tilsvarandi reglur í tolllógini § 7, stk. 1, litra b, sum ásetir, at lutir, ið verða innfluttir til góðgerarafeløg og stovnar sum gáva, kunnu innflytast tollfrítt.

Í hesum føri er talan um, at ein felagsskapur til nýtslu hjá búfólkum á ávísum sambýlum ætlar at keypa/ innflyta og reka buss til egna nýtslu. Men av tí at felagið innflytur til sín sjálvs og ikki til nakran annan, og tí at felagið heldur ikki hevur fingið t.d. útveganarpeningin sum gávu, oyramerktur til hetta endamálið, er gávuelementið ikki til staðar.

Vísandi til, at bæði lóg og viðmerkingar leggja upp til eina neyva tulking av undantaksførunum og til, at siðvenja er fyri, at frítøkan verður tengd at gávuviðurskiftum og almannagagnligum og vælgerandi tiltøkum, verður mælt frá at veita sambýlunum avgjaldsfrítøku eftir reglunum í § 27 stk. 7 í meirvirðisgjaldslógini.

